
Inatsisartut suleriaasianni § 37 naapertorlugu matumuuna Naalakkersuisunut imaattunik 

apeqquteqaatinik saqqummiussivunga: 

 

Apeqqutit: 

1. Pisortat suliffeqarfiutaasa Nuummiit sinerissamut nussorneqarnissaasa piareersarnissaat 

sumut killippa?  

2. Naalakkersuisut qanoq ilillutik qulakkeerniarpaat, Nunap immikkoortui illoqarfiit 

pingaarnersaata avataaniittut naligiimmik atugassaqarlutik namminiilivinnissamut 

unammilligassat pillugit pisariaqartinneqartunik tunngavisseeqataanissaat? 

3. Namminersortut atorfeqarfiutaat suliffeqarfiutaasalu siunissami Naalakkersuisuniit 

qanoq pingaarnersiuinermi tulleriiaartinneqassappat, tassunga ilanngullugu 

eqqarsaatigineqarlutik ukiuni tulliuttuni Danmarkimiit Nunatsinnut angerlaassugassat, 

Nuullu avataannut inississugassat? 

4. Naatsorsuutigineqassava Naalakkersuisut suliffissanik nussuinermi pilersaarutinik 

tigussaasunik saqqumiinissaat, pilersaarutit pineqartut kommuninut qinersinissat apri-

limi ingerlanneqartussat eqqarsaatigalugit qinersisartunut ilisimaneqalerniassammata,. 

5. Atorfiit suliffeqarfiillu qassit Naalakkersuisut naatsorsuutigaat qinigaaffimmi matumani 

2018-ip tungaanut nuunneqarsimassasut? 

6. Pisortat suliffeqarfiutaasa sinerissamut nussorneqarnissaat sanaartornikkut ataasiartu-

mik aningasaliissuteqarnikkut, sulisullu nuunneqarnerisa kinguneranik aningaasartuu-

tinik naleqassaaq il.il. Naalakkersuisut pineqartumut aningaasaliissuteqarnissaat ukioq 

manna aammalu missingersuutit ukiuni tulliuttuni naatsorsuinermi qanoq isikkoqassa-

ngatinneqarpat? 

7. Naalakkersuisut nuussuinissamik tamakkiisumik pilersaarutaanni aamma nuna 

tamakkerlugu innarluutilinnut qitiusumik sullissivittaarnissaq ilaatinneqarpa?  

8. Innarluutilinnut qitiusumik sullissivittaarnermi aamma suliffinnik atorfinnillu allanik 

Nuummiit sineriammut nussuinissamut aalajangersaasoqarsimava? 

9. Naalakkersuisut pilersaaruteqarpat suliffeqarfinnik sinerissamut nussuinermi Inatsisartut 

ilisimatitdinissanut peqataatissallugit? 



 

(Inatsisartuni ilaasortaq, Vivian Motzfeldt, Siumut) 

 

Tunngavilersuineq: 

Qaammatit arlaqanngitsut qaanngiuppata kommunemut qinersileqaagut. Tassunga tunngatillugu 

pingaaruteqarpoq, qinersisartut tamakkiisumik ilisimatinneqarsimassasut, kommunet sunik 

piumasaqassanersut inunnik sullissinermi pitsaanerpaamik ineriartortitsillutillu angusaqassappata. 

Tamannami pisariaqartitsivoq Namminersornerusuniit tigussaasumik aalajangigassat 

eqqarsaatigalugit, soorlu nunap atortulersugaanera (mittarfeqarfiit) aammalu suliffinnik 

atorfeqarfinnillu Nuummiit sinerissamut nuussuinermi pilersaarutaasut eqqarsaatigalugit. 

Martsimi 2016-imi kommuni borgmesterit pingasuusut oqallisissiaq ”Naligiimmik siunissaqarneq” 

tamanut saqqummersippaat, pisortat suliffeqarfiutaasa sinerissammut nuussornissaannut 

sukumiilluinnartumik siunnersuusiorsimallutik, tamatumani ilanngullugu suliffiit pisortat 

suliffeqarfiutaannit ingerlatseqatigiiffinniillu pigineqartut sinerissamut nuussornissaat 

eqqarsaatigalugit.  

Borgmesterit pilersitsiniarnerat malitsigisaannik Naalakkersuisuniit erseqqissumik 

ersersitsiniaasoqanngilaq, ilumut Naalakkersuisut borgmesterit siunnersuutaannut tunngaviatigut 

isumaqataanersut, aammalu Naalakkersuisut isumaqataasimassappata, sineriammut nuussuinerit 

siunissami piffissami qaninnerusumi piviusunngortinneqarsinnaanersoq. 

Piffissatigut aalajangiisuulluinnarpasippoq pilersaarutit piviusunngussappata soorlulusooq Nunap 

atortulersugaanissaannut aningaasaliissutissat aammalu sinerissamut nuussuinissamut pilersaarutit. 

Nunap immikkoortortai arlallit aammalu inoqarfiit allat amerlasuutigut aningaasaqarniarnikkut 

unittoornermi erleqissuteqarput tamatumallu kingunerisaannik allamut noorartut imaaginnavillutik, 

sulisullu ilinniarluarsimasut nunap immikkoortortaannut tikisinnissaat ajornakusoornerulerluni.  

Taamaalinerani illoqarfiit pingaarnersaat illoqarfissuartut ineriartupiloornissamik pilersaarutini 

saqqummiuteqqammerpaa, pilersaarutillu tunngavigaa illoqarfittut ineriartupiloornissaq ukiuni 

tulliuttuni annertusiartuinnassasoq, tassalumi tamatta nalunngisatsitut, illoqarfiit pingaarnersaata 

alliartornera taamaallaat pisortat suliffeqarfiutaasa suliffii amerlanerulernissaat tunngavigaa kiisalu 

suliffiit privatiniit pigineqartut, annertunerusumillu pisortat suliffeqarfiutaannik sullissisuullutik 

minnerunngitsumik pisortani sulisorpassuit sullitaralugit. 

Naalakkersuisooqatigiit nersualaartariaqarput isumaqatigiissutiminni erseqqissumik 

paatsoorneqarsinnaangitsumillu, Naalakkersuisooqatigiit Nunatsinni tamarmiusumi ineriartornikkut 

naligiissumik ineriartortoqarnissaannik anguniagaat ersersimmassuk.  



 

Naalakkersuisooqatigiit isumaqatigiissutaat naapertorlugu, ilaatigut ima allaqqasoqarpoq:  

”Atsiortut isumaqatigiipput inuiaqatigiit inuuniarnermikkut atugaat naligiinnerusoq 

anguniarlugu sulisoqassasoq, taamaasilluni atukkat naligiinnerulerlutik, sumi najugarneq 

apeqqutaatinnagu. Taamaasilluni atsiortut inuiaqatigiinni sutigut tamatigut naligiinnginnerup 

akiorneqarnissaa kissaatigaat” 

”Atsiortut isumaqatigiissutigaat nunap immikkoortortakkaartumik nunattalu immikkoortuinut 

tulluartumik aammalu naligiinnerusumik ineriartortinneqassasut, ingammik siunnersuisarnerup 

aammalu inuussutissarsiornikkut ineriartortitsinerup tungaatigut. Imminut pilersorsinnaanerup 

siuarsarnissaa pillugu nuna tamakkerlugu iliuusissanik pilersaarusiortoqassaaq.” 

”Akileraartarnikkut naapertorluilluartumik naligiissaarineq nalimmassaanerlu suliarineqassaaq, 

nunatta assigiiaarnerusumik ineriartornissaa qulakkeerumallugu.” 

Naalakkersuisooqatigiit taamatut ersariffaarissumik anguniagaqarnerat naapertorlugit 

isumaqarpunga kikkulluunniit soqutigisaanniittariaqartoq Naalakkersuisuniit ersarissumik 

paasissallugu sinerissamut Nunap Immikkoortuinut nuussuinissamik pilersaarutit piffissami 

aggersumi qanoq naatsorsuutigineqarnersut. 

 

Kissaatigaara apeqqutikka ullut suliffiusut 10 iluanni akineqassasut.  

 


